
[bookmark: _Toc232586181][bookmark: _heading=h.7u0m0qmpgsos]Handlingsplanen for openheit i forvaltninga (2024-2027)
Noregs handlingsplan for openheit i forvaltninga 2024–2027 er den femte nasjonale handlingsplanen innanfor Open Government Partnership (OGP). OGP er eit internasjonalt samarbeid som har som mål å styrkje openheit, deltaking, ansvarleggjering og tillit i offentleg sektor. Som deltakar i OGP har Noreg forplikta seg til å utarbeide nasjonale handlingsplanar i samarbeid med sivilsamfunnet, med mål om å utvikle konkrete tiltak som fremjar openheit i forvaltninga.
Arbeidet med handlingsplanen for perioden 2024–2027 vart koordinert av Digitaliserings- og forvaltningsdepartementet, med deltaking frå fleire departement, underliggjande verksemder og aktørar frå sivilsamfunnet. Handlingsplanen inneheld sju forpliktingar som speglar felles ambisjonar frå forvaltninga og sivilsamfunnet om ei meir open forvaltning.
I tråd med OGP sitt rammeverk for fireårige handlingsplanar er det krav om ei midtvegsgjennomgang, der forpliktingane blir vurderte og eventuelt justerte undervegs i planperioden.
[bookmark: _Toc232586182]Kunnskapsgrunnlaget for midtvegsgjennomgangen
[bookmark: _heading=h.254h845o9j1q][bookmark: _Toc232586183]Uavhengig gjennomgang av handlingsplanen – funn frå OGP sitt evalueringsorgan (IRM)
Open Government Partnership (OGP) har etablert ein uavhengig evalueringsmekanisme, Independent Reporting Mechanism (IRM), som har ansvar for å vurdere kvalitet, relevans og gjennomføring av medlemslanda sine handlingsplanar. 
Den siste IRM‑rapporten for Noreg gjeld handlingsplanen for perioden 2024–2027. I rapporten blir berre éi forplikting vurdert som lovande, det vil seie å ha eit betydeleg potensial for konkrete resultat. Dette gjeld forpliktinga om å betre tilgangen til og kvaliteten på kvantitative data om offentlege anskaffingar. IRM vurderer at denne forpliktinga kan gi reell meirverdi for openheit, ansvarleggjering og vidare bruk av data.
For dei øvrige seks forpliktingane peikar IRM på at ambisjonsnivået gjennomgåande er avgrensa. Fleire tiltak blir vurderte som vidareføring av eksisterande praksis, utgreiingar eller evalueringar.
Når det gjeld samskaping, konkluderer IRM med at Noreg oppfyller OGP sine minstekrav til deltaking og open prosess ved utarbeiding av handlingsplanen. Samskapingsprosessen blir vurdert å gi fleire moglegheiter for interessentar til å kome med innspel enn i førre planperiode. Samstundes peikar IRM på utfordringar med å involvere eit breiare mangfald av sivilsamfunnsaktørar utover dei som tradisjonelt deltek i OGP‑arbeidet. Rapporten viser òg til behov for tydelegare forventingar til roller og deltaking, samt betre dokumentasjon av korleis innspel frå sivilsamfunnet blir nytta i det vidare arbeidet. IRM tilrår meir systematisk oppfølging og breiare oppsøkande verksemd i kommande fasar.
Samla sett gir IRM‑rapporten eit nyansert bilete av Noregs handlingsplan. Planen blir vurdert som relevant og i samsvar med OGP‑krava, men med eit tydeleg potensial for forbetring når det gjeld ambisjon, presisjon og moglegheit for målbare resultat. Desse vurderingane utgjer eit godt fagleg grunnlag for gjennomgangen av handlingsplanen.
[bookmark: _heading=h.id0bnzmnw4ta][bookmark: _Toc232586184]Nasjonal rapport med innspel til openheitsarbeidet
I 2025 kom ein rapport med innspel til openheitsarbeidet i forvaltninga, utarbeidd av Halogen på oppdrag frå Digitaliserings- og forvaltningsdepartementet[footnoteRef:1]. Rapporten byggjer på intervju og verkstad med utvalde aktørar frå forvaltninga og sivilsamfunnet, samt fagmiljø, og tek utgangspunkt i praksis og erfaringar med openheit, innsyn og medverknad.  [1:  Åpenhet i forvaltningen - regjeringen.no] 

Eit hovudfunn i rapporten er at Noreg i internasjonal samanheng ligg langt framme i arbeidet med openheit. Samstundes er det ei utfordring at openheit i praksis ofte blir nedprioritert, mellom anna på grunn av tidspress, manglande insentiv og ujamn kompetanse. Rapporten peikar på variasjon i praksis mellom verksemder og på at openheit i for stor grad blir handtert som unntak framfor som standard. Vidare blir det vist til målkonfliktar, særleg mellom personvern og tryggleik, og behov for meir prinsippfast og konsistent handtering av slike avvegingar. Rapporten løftar òg fram at openheit ikkje berre handlar om formelle innsynsrettar, men om forståeleg informasjon, etterprøvbare prosessar og reelle moglegheiter for medverknad.
Samla sett utfyller rapporten den uavhengige IRM‑gjennomgangen ved å gi eit nasjonalt perspektiv basert på innspel frå både forvaltninga og sivilsamfunnet.
[bookmark: _heading=h.cm3nfjmbyy1g][bookmark: _Toc232586185]Bakgrunn - norsk kontekst
Arbeidet med openheit i forvaltninga må sjåast i lys av både utviklingstrekk i samfunnet og måten openheitsarbeidet er organisert på i Noreg. Noreg er kjenneteikna av høg tillit, sterke demokratiske institusjonar, ein open offentleg samtale og eit aktivt sivilsamfunn. Samstundes er openheit ikkje ein statisk eigenskap ved forvaltninga, men noko som må haldast ved lag og utviklast over tid.
[bookmark: _heading=h.lst8ysb61tns][bookmark: _Toc232586186]Kva påverker arbeidet med openheit?
Openheit i forvaltninga er viktig for demokratisk deltaking, etterprøvbarheit og ansvarleggjering. Når innbyggjarar, medier, sivilsamfunn og andre aktørar har tilgang til informasjon om korleis forvaltninga arbeider og tek avgjerder, blir det lettare å forstå, kontrollere og påverke offentleg maktutøving. Openheit handlar difor ikkje berre om tilgang til informasjon, men òg om tillit, legitimitet og kvalitet i forvaltninga.
Noreg har tradisjonelt hatt høg tillit til offentlege institusjonar, men tillit kan ikkje takast for gitt. Funn frå Innbyggerundersøkinga 2026 gir eit nyansert bilete. Tilliten til fleire politiske institusjonar har auka noko samanlikna med målinga i 2023, medan tilliten til forvaltninga har gått noko ned. Samla sett ligg imidlertid tilliten til offentlege institusjonar framleis på eit høgt nivå i internasjonal samanheng. 
[bookmark: _Hlk230098136]Innbyggerundersøkinga viser òg at mange innbyggjarar ikkje opplever å ha reell påverknad på offentlege avgjerder. Berre om lag tre av ti trur at innspel i offentlege høyringar blir tatt i betraktning i politikkutforming. 
Digitalisering, endringar i informasjonslandskapet og den tryggleikspolitiske situasjonen påverkar òg rammene for openheitsarbeidet. Forvaltninga må i større grad handtere avvegingar mellom openheit, personvern, informasjonstryggleik og behovet for å verne sensitive opplysningar. Openheit og tryggleik står ikkje nødvendigvis i motsetnad til kvarandre, men krev tydelege vurderingar av kva informasjon som kan delast, korleis informasjon bør delast, og korleis unntak frå openheit blir grunngitt.
Digital utvikling gir òg nye moglegheiter for openheit, mellom anna gjennom betre tilgang til data, meir brukarvenlege innsynsløysingar og enklare deltaking. Samstundes kan digitalisering forsterke ulikskap dersom tenester, informasjon og deltaking ikkje er tilgjengeleg for alle. 
[bookmark: _heading=h.sz031ce6r5mq][bookmark: _Toc232586187]Organisering av openheitsarbeidet i Noreg
[bookmark: _heading=h.nkz08tfpl2h7]Digitaliserings- og forvaltningsdepartementet (DFD) koordinerer Noregs deltaking i OGP og arbeidet med handlingsplanen for openheit i forvaltninga. Dei enkelte departementa og verksemdene har ansvar for gjennomføringa av forpliktingane i handlingsplanen på sine område.
Interessentforumet for OGP koordinerast også av DFD, og er ein sentral arena for dialog mellom forvaltning og sivilsamfunn. Forumet har ikkje faste medlemmer, men er ein open og fleksibel arena der aktørar kan delta ut frå interesse og relevans.[footnoteRef:2] Forumet bidreg til kunnskapsdeling, innspel og dialog i utviklinga og oppfølginga av openheitsarbeidet. [2:  Møter i interessentforum i 2024 og 2025:
- Velkommen til møte i interessentforum om antikorrupsjon – Åpenhet i forvaltningen
- Bli med og påvirk retningen for arbeidet med åpenhet i forvaltningen! – Åpenhet i forvaltningen
- Åpent møte: Ny rapport om åpenhet i forvaltningen presenteres – Åpenhet i forvaltningen

] 

Det meste av openheitsarbeidet i Noreg er imidlertid organisert utanom OGPs rammer, gjennom ordinære og varige strukturar i forvaltninga. Offentleglova, forvaltningslova, arkivlova, høyringsinstituttet, utgreiingsinstruksen, offentlege utval og digitale løysingar som eInnsyn, Doffin og statsregnskapet.no er døme på ordningar som samla legg rammene for innsyn, dokumentasjon, deltaking og etterprøvbarheit.
Handlingsplanen og interessentforumet fungerer som eit supplement til desse breie institusjonelle rammene og som ein arena for særskild oppfølging av prioriterte tema.
[bookmark: _Toc232586188]Gjennomføring av midtvegsgjennomgangen
Formålet med midtvegsgjennomgangen var å vurdere om erfaringane frå dei første åra av gjennomføringa, IRM-rapporten, status for forpliktingane og innspel frå sivilsamfunnet og forvaltninga tilsa behov for endringar i handlingsplanen. Prosessen skulle òg gi eit breiare kunnskapsgrunnlag for vidare gjennomføring av dei eksisterande forpliktingane og for det vidare arbeidet med openheit i forvaltninga. I midtvegsgjennomgangen kan forpliktingane vidareførast utan formelle endringar, presiserast eller justerast, eller det kan vurderast å ta inn nye forpliktingar. Revisjonsprosessen vart difor lagd opp for å få fram både vurderingar av status, konkrete forslag til endringar og meir overordna innspel til vidare arbeid.
Revisjonsprosessen vart utforma i tråd med OGP sitt rammeverk for midtvegsgjennomgang av fireårige handlingsplanar. Det innebar at prosessen skulle omfatte vurdering av framdrifta i handlingsplanen, offentleg informasjon og innhenting av innspel, vurdering av handlingsplanen i lys av innspela, og publisering av resultatet av oppdateringa.
Prosessen skulle leggje til rette for brei deltaking frå både offentlege aktørar, sivilsamfunn, fagmiljø og andre relevante interessentar. Det vart opna for innspel gjennom to fysiske samlingar og skriftlege innspel via etablerte kanalar, mellom anna open.regjeringa.no. Innspela skulle dokumenterast, samanstillast og vurderast som del av grunnlaget for midtvegsgjennomgangen.
I utforminga og gjennomføringa av samlingane vart det lagt vekt på inkluderande og opne samtalar for at ulike stemmer kunne kome fram, at deltakarane fekk eit felles faktagrunnlag, og at samtalane opna for reell meiningsutveksling på tvers av sektorar og fagområde.
Departement og direktorat med ansvar for forpliktingane i handlingsplanen vart inviterte til å leggje fram status og delta i dialogen med interessentane. Det vart arrangert eit eige digitalt formøte for tiltakseigarane for å orientere om prosessen og om rolla deira i samlingane. 
[bookmark: _heading=h.eyoggz7t4ola][bookmark: _Toc232586189]Invitasjonar og kommunikasjon
Informasjon om prosessen, møtetidspunkt og høve til å gi innspel vart publisert på open.regjeringa.no 10. desember 2025. Informasjonen låg tilgjengeleg her: Handlingsplanen for openheit i forvaltninga skal oppdaterast – Åpenhet i forvaltningen. Publiseringa inneheldt informasjon om tidsplanen for midtvegsgjennomgangen, samlingane og relevant bakgrunnsmateriale. Det var opent for alle aktørar å gi skriftlege innspel her: Gi innspill – Åpenhet i forvaltningen.
Det vart sendt e-postinvitasjonar til aktørar som tidlegare hadde delteke i eller vore inviterte til det norske interessentforumet for OGP. Invitasjonane vart òg delte på LinkedIn og på nettsida til Open Government Partnership Noreg: Bli med når vi oppdaterer handlingsplanen for åpenhet i forvaltningen – Åpenhet i forvaltningen og Nytt innspelsmøte om handlingsplanen for openheit – Åpenhet i forvaltningen. 
For å nå breiare ut enn dei aktørane som tradisjonelt har delteke i OGP-arbeidet, blei nye relevante interessentar identifisert og invitert. Til det første møtet vart det særleg invitert aktørar frå næringsliv, leverandørar, arbeidsgivarorganisasjonar og offentlege innkjøpsmiljø i statlege og kommunale verksemder. Til det andre møtet vart det invitert fleire sivilsamfunnsaktørar som ikkje tidlegare hadde delteke i prosessen, mellom anna organisasjonar som arbeider med aldersvenlege samfunn, universell utforming og inkludering av minoritetar. Det er òg gjort mogleg for alle å melde seg på invitasjonslista til interessentforumet via lenke på nettsida til Open Government Partnership Noreg. 
Invitasjonane nådde både tidlegare deltakarar i interessentforumet og fleire nye aktørar. I overkant av 30 personar deltok på kvart av møta. Ein betydeleg del av dei påmelde hadde ikkje delteke i interessentforumet tidlegare.
[bookmark: _Toc232586190]Første møte i midtvegsgjennomgangen
[bookmark: _Hlk230100742]Det første møtet vart halde 12. februar 2026. Møtet vart strøyma, og opptak vart gjort tilgjengeleg på nettsidene til Open Goverment Partnership Norge her: Se opptak fra åpent møte 12. februar – Åpenhet i forvaltningen. 
For å byggje diskusjonen på eit felles kunnskapsgrunnlag fekk deltakarane i forkant tilsendt statusrapport frå tiltakseigarane og IRM-rapporten. Statusrapporten var publisert her: Status for tiltakene i Norges handlingsplan for åpenhet i forvaltningen – Åpenhet i forvaltningen 
Det første møtet vart retta særleg inn mot antikorrupsjon og offentlege anskaffingar. Dette var område der det både hadde vore utvikling i gjennomføringa av handlingsplanen, og der det var betydeleg interesse frå sivilsamfunnet.
Møtet inneheldt faglege innlegg om arbeidet med openheit i forvaltninga, status for gjennomføringa av handlingsplanen, tillit i Noreg, antikorrupsjon og openheit i anskaffingar. Etter innleiingane vart det ein fasilitert prosess med gruppearbeid. Formålet var å vurdere arbeidet som var gjort så langt, og å hente inn erfaringar, vurderingar og forslag til vidare oppfølging. Deltakarane kunne arbeide med antikorrupsjon, offentlege anskaffingar eller andre tema i handlingsplanen.
Tilbakemeldingane på opplegget var delte. Nokre deltakarar, særleg aktørar som hadde vore del av interessentforumet over tid, meinte at møtet var for langt og for overordna. Andre, særleg nye deltakarar, opplevde møtet som nyttig. Tilbakemeldingane vart brukte i planlegginga av det andre møtet.
For å gi aktørar utanfor Oslo høve til å delta, vart det òg invitert til ein påfølgjande digital innspelsworkshop. Fleire følgde dei strøymde faglege innleiingane, men ingen melde seg på den digitale workshopen. Det vart difor ikkje gjennomført tilsvarande digital workshop etter det andre møtet.
[bookmark: _heading=h.ksalbitdzysw][bookmark: _Toc232586191]Andre møte i midtvegsgjennomgangen
Det andre møtet vart halde 19. mars 2026. Formålet var å diskutere om og korleis eksisterande forpliktingar kunne vidareførast, justerast eller supplerast, og kva tema som kunne vere relevante i det vidare arbeidet med openheit i forvaltninga. Det vart òg lagt til rette for innspel om korleis samspelet mellom sivilsamfunn og forvaltning kan styrkjast både i utviklinga og gjennomføringa av tiltak.
Deltakarane kunne på førehand melde seg på arbeid med eitt av dei tematiske områda i handlingsplanen. Dette vart gjort for å leggje til rette for at alle områda i handlingsplanen vart drøfta, og for at deltakarane skulle få arbeide med dei temaa som var mest relevante for dei.
På bakgrunn av tilbakemeldingane etter det første møtet vart det i større grad lagt til rette for direkte dialog mellom deltakarane og tiltakseigarane. Fleire tiltakseigarar deltok i diskusjonane, noko som gav deltakarane høve til å stille spørsmål, gi konkrete innspel og drøfte vidare oppfølging direkte med ansvarlege departement og direktorat.
[bookmark: _heading=h.75vuza8x9gvg][bookmark: _Toc232586192]Skriftlege innspel
Gjennom heile revisjonsprosessen var det mogleg å sende inn skriftlege innspel. Fristen var 15. april 2026, og innspel kunne sendast inn til OGP.Norge@dfd.dep.no eller gjennom nettsida: Gi innspill – Åpenhet i forvaltningen. 
Interessentforumet vart informert om denne moglegheita både munnleg og skriftleg. Det kom inn eitt skriftleg innspel i prosessen. 
[bookmark: _heading=h.7sgbh48fmh9b][bookmark: _Toc232586193]Fasilitering av prosessen – SoCentral og Kybri
Revisjonsprosessen vart gjennomført i samarbeid med SoCentral og Kybri. SoCentral er ei ideell verksemd som utviklar og driv fram breie og likeverdige samarbeid for å finne nye løysingar på viktige samfunnsutfordringar. Kybri har lang erfaring med, og godt utprøvde modellar og metodar for fasilitering i offentleg sektor og i tverrsektorielle samarbeid.
[bookmark: _heading=h.xnr7bma9v0gs]SoCentral og Kybri bidrog til prosessdesign og fasilitering av samlingane. Dei nytta deliberative prinsipp i fasiliteringa, der det vart lagt vekt på inkluderande og opne samtalar, eit felles kunnskapsgrunnlag og reell meiningsutveksling mellom deltakarar frå ulike sektorar og fagmiljø. Kybri deltok med éin hovudfasilitator, og SoCentral deltok med to fasilitatorar i begge møta. I det andre møtet deltok òg to studentpraktikantar frå SoCentral. SoCentral og Kybri har òg bidratt i arbeidet med rapporten.
[bookmark: _Toc232586194]Status for forpliktningane
Som del av midtvegsgjennomgangen er det innhenta status for dei sju forpliktingane i handlingsplanen. Statusgjennomgangen gir eit bilete av framdrifta i gjennomføringa, kva som er oppnådd så langt, og kvar det framleis er behov for vidare arbeid. 
[bookmark: _heading=h.zgsu3qhvac2f][bookmark: _Toc232586195]Forplikting 1: Offentlege innkjøp – etablere ei autoritativ kjelde for kvantitative data om offentlege anskaffingar
Målet med forpliktinga er å gjere informasjon om offentlege anskaffingar lett tilgjengeleg og nyttig for ulike målgrupper som treng innsyn og kunnskap.
Direktoratet for forvaltning og økonomistyring (DFØ) skal utvide tilgangen til data, til dømes om kunngjeringar, rekneskapsdata og leverandørinformasjon, slik at det blir mogleg å produsere betre informasjon om offentlege anskaffingar og offentleg forbruk. Direktoratet skal òg framskaffe data om risiko og konsekvensar anskaffingane kan ha for økonomi og berekraft.
Status
Arbeidet med å dele data er kome langt. Gjennom doffin.no kan alle finne informasjon om kunngjeringar, og det finst løysingar som gjer det mogleg å hente ut data og lage eigne analysar. På doffin.no/data blir det presentert utvalde rapportar, mellom anna oversikter over leverandørar som har fått kontraktar innan ulike kategoriar.
DFØ publiserer òg opne kunngjeringsdata i format som gjer det enklare å bruke dataa til analysar. Direktoratet arbeider no med å gjere data frå nye kunngjeringsskjema tilgjengelege. Desse er baserte på eForms, som er ein EU-standard og som gjer det mogleg å samanlikne data på tvers av land.
I tillegg har DFØ publisert statistikk på anskaffelser.no som gir innsikt i kor mykje statlege og kommunale verksemder bruker på innkjøp, fordelt på kategoriar og utvikling over tid. DFØ har òg utarbeidd statistikk om klima- og miljøvenlege anskaffingar, basert på analysar som nyttar kunstig intelligens til å identifisere relevante krav og kriterium.
Resultat frå DFØ si jamlege anskaffingsundersøking blir delte ved førespurnad. DFØ har òg eigne nettsider med data og informasjon om klima og miljø, innovasjon og andre relevante tema.
[bookmark: _heading=h.yem347fama5u][bookmark: _Toc232586196]Forplikting 2: Handheve regelverket for universell utforming av IKT-løysingar
Målet med forpliktinga er å sikre likeverdig samfunnsdeltaking og hindre digitalt utanforskap og diskriminering. Universell utforming av IKT skal redusere utestenging og diskriminering. Gjeldande regelverk, mellom anna likestillings- og diskrimineringslova § 18 og forskrift om universell utforming av informasjons- og kommunikasjonsteknologiske løysingar, skal handhevast.
Status
Noreg har hatt krav om universell utforming av IKT-løysingar sidan 2014. I 2018 vart EU sitt webdirektiv innført. Direktivet stiller krav til tilgjengelegheit i offentleg sektor. Regelverket blir handheva gjennom tilsyn, reaksjonar ved brot, rettleiing og kunnskapsinnhenting. Kontrollane blir gjennomførte både som forenkla testar ved bruk av automatiserte verktøy og som meir grundige, manuelle gjennomgangar av IKT-løysingar. Resultata publiserast på nettstaden uutilsynet.no.
Uu-tilsynet i Digitaliseringsdirektoratet har årlege møte med organisasjonar som representerer personar med funksjonsnedsetjingar. Brukarorganisasjonane gir innspel til risikovurderingar knytte til val av kontrollar.
Gjennom oppfølging og tilsyn med regelverket skal tilsynsmyndigheita bidra til at innbyggjarane får inkluderande digitale tenester som er tilgjengelege for alle. Tilsynet arbeider effektivt og innsiktsdrive, med systematisk bruk av data frå tilsyn, klagesaker om diskriminering på ikt-området og analysar for å rette innsatsen dit manglande etterleving har store konsekvensar for innbyggarane. Uu-tilsynet har òg saman med Nkom lansert ein nasjonal Inkluderingsindeks som viser kvar vi er komne lengst og kvar vi må styrke innsatsen på området.
Gjennom risikobasert prioritering og sektorretta tilsyn bidreg tilsynet til målretta ressursbruk og til at verkemidla verkar der dei monnar mest.  Sektortilsyn inneber at verkemidla kontroll, oppfølging av regelverksbrot, rettleiing og dialog, analysar og kunnskapsformidling vert innretta mot sektorar som er særleg viktige for å sikre likeverdig samfunnsdeltaking, ivaretaking av lovfesta rettar og motverke diskriminering. Det er gjennomført sektortilsyn innan opplæring/utdanning og i 2025 og 2026 gjennomførast sektortilsyn i helsesektoren. Sektortilsyn viser seg å ha god effekt.
Noreg er vidare i prosess med å innlemme EU sitt tilgjengelegheitsdirektiv i nasjonalt regelverk. Tilgjengelegheitsdirektivet stiller krav om universell utforming av ei rekkje produkt og tenester som blir tilbydde av både private og offentlege verksemder. Direktivet utfyller webdirektivet, som innførte felles krav i EU og EØS til universell utforming av offentlege verksemder sine nettstader og appar.
[bookmark: _heading=h.ndcxc28bvlht][bookmark: _Toc232586197]Forplikting 3: Enklare personvernerklæringar på offentlege nettstader
Målet med forpliktinga er å bidra til at offentlege verksemder formulerer og publiserer enklare og meir forståelege erklæringar om behandling av personopplysningar. Det skal utarbeidast malar for personverninformasjon og personvernerklæringar. Malane skal kunne brukast av offentleg sektor.
Status
Tiltaket er førebels ikkje følgt opp.
[bookmark: _heading=h.2tygjuvrtpbn][bookmark: _Toc232586198]Forplikting 4: Digital inkludering
Målet med forpliktinga er å hindre digitalt utanforskap og bidra til at befolkninga kan vere digital gjennom heile livet. Det går føre seg ei brei satsing med fleire tiltak for å styrkje digital inkludering.
Status
Kommunane tilbyr i aukande grad gratis opplæring for innbyggjarar med låg digital kompetanse. Per mai 2026 oppgir 145 av 357 kommunar at dei har eit opplæringstilbod innan digital kompetanse til sine innbyggarar.[footnoteRef:3] [3:  https://www.ks.no/fagomrader/digitalisering/digital-kompetanse/digihjelpen/eksempler-fra-kommunene/kart-over-veiledningstilbud-i-kommunene/] 

Digdir forvaltar ei tilskotsordning på 8 millionar kroner årleg for å støtte etablering av slike tilbod. Direktoratet samarbeider med fleire verksemder, mellom anna KS, HK-dir, Nkom og DFD for å auke talet på kommunar som tilbyr opplæring. Digdir samarbeider òg med KS og HK-dir for å utvikle gode lokale rettleiingstilbod. Direktoratet bidreg med 1,5 millionar kroner årleg til HK-dir for drift og utvikling av digidel.no, som tilbyr gratis opplæringsmateriell.
Digdir leier eit samarbeidsforum med offentlege, frivillige og private aktørar for å koordinere ein felles innsats for betre digital inkludering. Digdir vil arbeide vidare med fleire ulike tiltak under den nye digitaliseringsstrategien for å nå måla som er sette for 2030.
Ei ny undersøking frå Digdir viser at 89 prosent av innbyggarane har tilfredsstillande digitale ferdigheiter i 2025. Tilsvararande tall for 2020 var 86 prosent. Målet er å sikre ein samordna innsats og eit tilgjengeleg lågterskeltilbod som kan bidra til å inkludere heile befolkninga i det digitale samfunnet.
[bookmark: _heading=h.1wnc8dms47wg][bookmark: _Toc232586199]Forplikting 5: Evaluering av eInnsyn
Formålet med evalueringa er mellom anna å få svar på om måla for publiseringstenesta eInnsyn er nådde.
Status
Det er gjennomført ei evaluering av publiseringstenesta eInnsyn. Evalueringa er utført av Menon Economics og vart ferdigstilt våren 2026. eInnsyn har vore i drift i fleire år, og evalueringa gir eit kunnskapsgrunnlag for vidareutvikling av tenesta. Rapporten frå evalueringa konkluderer med at eInnsyn understøttar innsynsretten etter offentleglova og peiker på at eInnsyn leverer på dei sentrale måla for løysinga, men graden av måloppnåing varierer mellom dei tre hovudmåla for eInnsyn. Menon gir i rapporten konkrete anbefalingar til vidareutvikling av eInnsyn; forbetre brukaroppleving og funksjonalitet, vidareutvikle statistikkfunksjonaliteten og ikkje prioritere innføring i kommunal sektor med utgangspunkt i dagens kostnads- og nyttebilde. 
I det vidare er det planlagt at rapporten frå evalueringa blir presentert for OGP interessentforum. Etter dette vil DFD vurdere korleis rapporten kan følgast opp.
[bookmark: _heading=h.qtk7q0ydlf9k][bookmark: _Toc232586200]Forplikting 6: Utvikle ei meir strategisk tilnærming til antikorrupsjonsarbeidet
Relevante tiltak er presenterte i ei melding til Stortinget om økonomisk kriminalitet og blir konkretiserte i oppfølginga av denne.
Styresmaktene skal vidare lansere ein nettstad om antikorrupsjon med informasjon om breidda i antikorrupsjonsarbeidet i Noreg.
Status
Regjeringa arbeider for ei meir strategisk tilnærming til antikorrupsjonsarbeidet som del av ein heilskapleg innsats mot økonomisk kriminalitet.
Meld. St. 15 (2023–2024) Felles verdiar – felles ansvar. Styrkt innsats for førebygging og nedkjemping av økonomisk kriminalitet legg vekt på samarbeid mellom offentlege og private aktørar, kunnskapsbygging og open dialog med befolkninga, mellom anna for å bidra til betre førebygging og nedkjemping av korrupsjon. Det er lagt opp til årleg rapportering om gjennomføringa av tiltaka. Den første framdriftsrapporten vart publisert på regjeringen.no i september 2025 og den neste er forventa publisert innan juni 2026.
Sommaren 2025 etablerte Økokrim ei eiga antikorrupsjonseining som skal arbeide for å førebyggje og avdekkje korrupsjon. Eininga vart etablert som følgje av regjeringa si styrking av kampen mot økonomisk kriminalitet gjennom kvitvaskingspakken på 90 millionar kroner, der 12 millionar kroner var sette av til korrupsjonsnedkjemping. Gjennom satsinga blir Økokrim òg styrkt som nasjonalt kompetansepunkt for korrupsjon.
Antikorrupsjonsarbeidet femner breitt. I mars 2026 lanserte regjeringa nettstaden regjeringen.no/antikorrupsjon i norsk og engelsk versjon. Nettstaden gir mellom anna informasjon om sentralt antikorrupsjonsarbeid i departementa og blir oppdatert jamnleg.
[bookmark: _heading=h.dyc7rftouybt][bookmark: _Toc232586201]Forplikting 7: Betre innsyn i straffesaksdokument for å gjere reglane meir i samsvar med gjeldande rettstilstand
Forpliktinga handlar om å følgje opp arbeidet med betre innsyn i straffesaksdokument, slik at reglane blir meir i samsvar med den rettstilstanden som er etablert gjennom praksis frå Høgsterett og Den europeiske menneskerettsdomstolen. Forpliktinga omfattar òg oppfølging av høyringsrunden etter Aarli-utgreiinga frå 2021, Dokumentoffentlighet i straffesaker.
Status
Aarli-utgreiinga frå 2021 er følgd opp av Justis- og beredskapsdepartementet gjennom dialog med sentrale aktørar på området om korleis det vidare regelverksarbeidet bør skje. Departementet har fått innspel både om kva som er dei mest prekære endringsbehova, og i kva grad endringsbehova kan møtast gjennom andre tiltak enn lovendringar. Departementet har òg fått innspel til representantar frå dei ulike aktørane som kan bidra i prosessen fram mot eit oppdatert regelverk. Det vidare regelverksarbeidet er førebels ikkje satt i verk. 
[bookmark: _heading=h.8sfbm0b1xrzh][bookmark: _Toc232586202][bookmark: _Hlk233203570]Innspel 
Det har vorte innhenta innspel gjennom to fysiske samlingar, direkte dialog med enkeltaktørar frå interessentforumet, samt skriftlege bidrag. Innspela spenner frå konkrete forslag til justeringar av enkeltforpliktingar til meir overordna refleksjonar om korleis openheit blir praktisert i norsk forvaltning i dag.
Innspela frå dei to fysiske samlingane byggjer på notat frå gruppesamtalane. Desse har deretter blitt transkriberte og oppsummerte ved hjelp av kunstig intelligens (Claude). Ei lengre oppsummering av innspela er lagt ut på nettsidene til Open Goverment Partnership Norge her (lenke).  
[bookmark: _heading=h.2h4gmdet12dz][bookmark: _Toc232586203]Generelle refleksjonar 
Openheit handlar ikkje berre om å dele mest mogleg informasjon, men om å gjere gode vurderingar av kva som kan delast, korleis informasjon bør delast, og kva omsyn som må vegast mot kvarandre. Geopolitisk uro, teknologisk utvikling, økonomiske rammer og tryggleik påverkar desse vurderingane.
Fleire etterlyser tydelegare rammer, betre samordning, meir kompetanse og større kapasitet i openheitsarbeidet. Det finst dialogarenaer, men innspel, rapportar og funn blir ikkje alltid følgde godt nok opp. Det blir òg peikt på behov for å dele kunnskap og gode døme betre på tvers av sektorar og verksemder.
[bookmark: _heading=h.g6ghtep1aql8][bookmark: _Toc232586204]Offentlege anskaffingar og innkjøp
Fleire innspel handlar om behovet for meir openheit og betre data i offentlege anskaffingar. Offentlege oppdragsgivarar kunngjer i for liten grad tildeling av kontraktar, sjølv om kunngjering av kontraktar er eit krav der størrelsen på kontrakten er over EØS-terskelverdi. Dette blir ofte forklart med manglande kapasitet, ikkje manglande vilje. Det er i dag lite aktiv oppfølging eller sanksjonering av avvik.
Det er behov for betre leverandørdata, meir standardisering av data og tydelegare avklaringar av kven som skal bruke opne anskaffingsdata, og til kva formål. Aktuelle brukarar kan til dømes vere forskarar, vaktbikkjeorganisasjonar, media, revisjonsmiljø og forvaltninga sjølv. Fleire innspel peikar òg på behov for indikatorar for gode innkjøparar, enklare kunngjering, betre marknadsdialog og tydelegare tryggleikskrav både for innkjøparar og leverandørar. Offentleg sektor kan i større grad bruke rolla si som ein stor innkjøpar til å stille krav om openheit og ansvarlegheit.
[bookmark: _heading=h.cbljwzos1whs][bookmark: _Toc232586205]Universell utforming og digital inkludering
Innspela viser at digitalisering må vere eit verkemiddel for tilgang til tenester, ikkje eit mål i seg sjølv. Om lag 20 prosent av befolkninga strevar med å henge med digitalt. Særleg utsette grupper, som eldre, personar med rusutfordringar, innsette og personar med språkbarrierar, kan falle utanfor.
Fleire peikar på behovet for å sikre at statlege og kommunale tenester faktisk er tilgjengelege for folk. Tema som blir trekte fram, er universell utforming, offentlege innkjøp, eInnsyn, digital kompetanse, personvernmalar, kunnskapsutvikling og innsyn.
[bookmark: _heading=h.lst4mtirtk5s][bookmark: _Toc232586206]Antikorrupsjon
Openheit blir trekt fram som viktig for å førebyggje og avdekkje korrupsjon. Synleggjering, meir strategisk arbeid, kompetanseheving og betre varslingskanalar blir nemnde som sentrale behov. Fleire innspel peikar på verdien av å løfte fram gode døme, sjå til kva andre land gjer godt, og dele informasjon betre. 
Oslo kommune si offentleggjering av innkjøpslister blir mellom anna trekt fram som eit godt døme. Fleire meiner det no er eit momentum for vidare arbeid, mellom anna med lobbyregister. Samstundes må openheit vurderast opp mot tryggleik og behovet for å verne informasjon som kan misbrukast.
Deltakarane løfta òg fram behovet for eit meir strategisk rammeverk for styresmaktene sitt arbeid mot korrupsjon.
[bookmark: _heading=h.jyvj1wuqf2c9][bookmark: _Toc232586207]Arkiv og innsyn
Arkiv og innsyn vart trekte fram som grunnleggjande for openheit. Det vart foreslått at oppfølginga av den pågåande evalueringa av eInnsyn blir lagd fram og diskutert vidare i forumet. Fleire peikte på at evalueringa er for snever og at det trengs ei meir overordna tilnærming som evaluerer fleire løysinger, og òg ser på «innebygd arkivering» som gir betre tilgang til relevant dokumentasjon. 
Fleire peikte på behov for å halde fram diskusjonen om nytt arkivregelverk og samspelet med offentleglova. Geopolitisk og teknologisk utvikling påverkar korleis grunnlaget for innsyn bør ivaretakast. Det vart òg peikt på at reglane for innsyn vart utforma i ei rolegare geopolitisk tid, og at det kan vere behov for å tenkje nytt.
Foreningen INIO foreslo i sitt skriftlege innspel fleire tillegg til handlingsplanen for perioden 2024–2027. Forslaga gjaldt mellom anna oppfølging av evalueringa av eInnsyn, utgreiing av konsekvensar av nytt dokumentasjons- og arkivregelverk for innsynsretten, vurdering av innsynsretten i lys av den tryggleikspolitiske situasjonen og oppfølging av evalueringa av offentleglova frå 2016.
[bookmark: _heading=h.6l51ilrqynxv][bookmark: _Toc232586208]Vurdering av innspela og konklusjon frå midtvegsgjennomgangen 
Midtvegsgjennomgangen har gitt eit breitt kunnskapsgrunnlag om status, utfordringar og vidare behov i arbeidet med openheit i forvaltninga. Statusgjennomgangen viser at det er framdrift på fleire av innsatsområda i handlingsplanen. Arbeidet med å gjere data om offentlege anskaffingar meir tilgjengelege har kome langt, og det er òg aktivitet og vidare utvikling innanfor mellom anna universell utforming, digital inkludering, evaluering av eInnsyn og antikorrupsjon. Samstundes viser statusgjennomgangen at det framleis står att arbeid på fleire område, og at nokre forpliktingar framleis er i ein tidleg fase eller ikkje er følgde opp.
Innspela frå sivilsamfunnet, forvaltninga og andre interessentar stadfestar at dei tematiske områda i handlingsplanen framleis er relevante. Vidare viser innspela at fleire av utfordringane på openheitsfeltet er breiare og går på tvers av dei eksisterande forpliktingane. Dette gjeld til dømes forholdet mellom openheit og tryggleik, vidareutvikling av innsynsordningar, digital inkludering, antikorrupsjon, samordning av openheitsarbeidet og meir systematisk dialog mellom forvaltninga og sivilsamfunnet. Dette er viktige tema, men fleire av dei krev vidare politiske, juridiske og organisatoriske vurderingar som ikkje kan gjennomførast innanfor ramma av midtvegsgjennomgangen. 
På bakgrunn av statusgjennomgangen, innspela frå sivilsamfunnet og forvaltninga og vurderingane i IRM-rapporten, blir dei sju forpliktingane i handlingsplanen vidareførte utan formelle endringar. Dette inneber ikkje at innspela blir lagde bort. Innspel som kan følgjast opp innanfor ramma av eksisterande forpliktingar, blir tekne med i den vidare oppfølginga av handlingsplanen. Andre innspel blir brukte som kunnskapsgrunnlag for det kommande arbeidet med eit nytt rammeverk for openheit i forvaltninga og for vidare utvikling av OGP-arbeidet i Noreg. Sjå utdjuping i kapittel 7.2.
[bookmark: _heading=h.pus1ldtcsna9][bookmark: _Toc232586209]Refleksjonar rundt organisering av arbeidet med openheit
[bookmark: _heading=h.8plpsuwulbk]Midtvegsgjennomgangen har vist at OGP-arbeidet fyller fleire funksjonar i Noreg. Handlingsplanen er eit verktøy for å følgje opp eit avgrensa tal prioriterte forpliktingar. Samstundes fungerer interessentforumet som ein breiare dialogarena der sivilsamfunn, forvaltning og andre aktørar kan løfte fram utfordringar, erfaringar og nye tema på openheitsområdet.
Denne doble rolla er nyttig, men kan òg skape uklare forventningar. Openheit i forvaltninga er eit breitt felt som omfattar mellom anna innsyn, arkiv, digitalisering, deltaking, antikorrupsjon, personvern, tryggleik og forvaltningskultur. Det kan vere krevjande å sjå kva ein konkret kan påverke gjennom interessentforumet, og kva som følgjast opp i andre sektor-, regelverks- eller utviklingsprosessar. Prosessen kan òg opplevast som uoversiktleg fordi han skal omfatte fleire element samtidig, som IRM-rapporten, statusrapportering frå tiltakseigarane, OGP-krav til prosess og samskaping, innspel frå interessentar og interne vurderingar i forvaltninga.
For det vidare arbeidet tilseier dette at rollene i OGP-arbeidet bør gjerast tydelegare. Det bør kommuniserast klart kva som er rolla til interessentforumet, kva som følgjast opp innanfor handlingsplanen, og kva som må utviklast og forankrast i sektorane.
IRM peikar på behovet for å formalisere vilkår for deltaking i samarbeidsforumet for å tydeleggjere roller og forventningar. Erfaringane frå den norske prosessen tilseier at det er behov for tydelegare forventningsavklaringar, særleg når det gjeld kva deltakarar kan påverke og korleis innspel blir følgde opp. Samstundes er det eit mål å halde interessentforumet ope og fleksibelt, slik at aktørar kan delta ut frå interesse og kapasitet i konkrete tema. Dette er særleg viktig for mindre organisasjonar, der faste krav til deltaking kan vere krevjande å følgje opp.
Den vidare utviklinga av interessentforumet vil difor ta sikte på å tydeleggjere roller, forventningar og oppfølging av innspel, samstundes som ein tek vare på det opne og inkluderande preget ved forumet.
Erfaringane frå midtvegsgjennomgangen har samstundes synleggjort verdien av interessentforumet og samskapingsmetodikken. Forumet kan bidra til å samle forvaltning, sivilsamfunn og fagmiljø, og leggje til rette for kunnskapsdeling og betre forståing av utfordringar på tvers av sektorar. Som ein open og fleksibel arena gir forumet rom for å løfte fram perspektiv og erfaringar som elles i mindre grad kjem fram i meir formelle prosessar.
Samstundes er det eit potensial for å knyte interessentforumet tettare til relevante regelverks- og utviklingsprosessar i sektorane. Forumet kan bidra til å identifisere problemstillingar, løfte fram kunnskap og gi innspel som kan vere relevante i arbeidet med konkrete tiltak på openheitsområdet. Slik kan interessentforumet fungere som ein arena som koplar sivilsamfunn og forvaltning, og bidra til at innspel blir tekne vidare inn i ordinære prosessar der ansvar og oppfølging ligg.
DFD kan i denne samanhengen òg ha ei aktiv rolle som pådrivar, ved å leggje til rette for kontakt og samarbeid mellom aktørar i sivilsamfunnet og forvaltninga – også på område som ikkje er direkte omfatta av handlingsplanen. På denne måten kan DFD bidra til å styrkje arbeidet med openheit i forvaltninga breiare, utover oppfølginga av OGP-handlingsplanen.
DFD har som koordinator for OGP-arbeidet eit ansvar for å gjere balansen i arbeidet tydeleg. Det må kome klart fram kva som kan følgjast opp innanfor gjeldande handlingsplan, kva som må handterast i sektorane eller i regelverksprosessar, og kva som blir teke vidare i andre prosessar. Ei slik forventningsavklaring er viktig for å halde ved lag tillit til prosessen og for å sikre at innspela frå sivilsamfunnet og andre interessentar blir brukte på ein føreseieleg og etterprøvbar måte.
[bookmark: _Toc232586210]Tema som kan vurderast nærare
Revisjonsprosessen har gitt fleire innspel som kan vurderast nærare i det vidare arbeidet med openheit i forvaltninga. Innspela blir tekne vidare som del av oppfølginga av midtvegsgjennomgangen, i dialogen med tiltakseigarar og interessentforumet, i relevante sektorprosessar og i arbeidet med eit nytt rammeverk for openheit i forvaltninga. 
DFD vil, i dialog med relevante departement, direktorat og interessentar, sjå nærare på følgjande tema:
1. Oppfølging av evalueringa av eInnsyn
Fleire innspel peikar på behovet for å følgje opp evalueringa av eInnsyn og vurdere korleis tenesta kan vidareutviklast for å styrkje innsynsretten, brukarvennlegheita og tilgangen til offentleg informasjon. Evalueringa av eInnsyn vart ferdig våren 2026, og DFD vil invitere interessentforumet til ein presentasjon av rapporten og høve til å gi innspel til vidare oppfølging.
2. Betre rettleiing og støtte til forvaltninga i openheitsvurderingar
Det er peikt på behov for meir kompetanse, betre samordning og tydelegare rettleiing i dei daglege vurderingane av openheit. Dette gjeld særleg avvegingar mellom openheit, personvern, tryggleik, effektivitet og dokumentasjonsplikt. DFD vil sjå på mogelegheita for meir systematisk opplæring eller rettleiing for tilsette i offentleg sektor, og sjå dette i lys av erfaringar frå andre land, mellom anna Finland.
3. Openheit om påverknad og kontakt med styresmaktene
Lobbyregister, habilitetsregister og andre former for større openheit om påverknad vart løfta fram som moglege tema for vidare vurdering. Dette er spørsmål som krev nærare politisk og juridisk avklaring, men som er relevante for arbeidet med tillit, integritet og antikorrupsjon. Stortinget har vedtatt å utgreie behovet for og mogleg utforming av eit register for lobbyistars kontakt med politikarar og eventuelt andre i regjeringsapparatet og på Stortinget. Interessentforumet kan nyttast som arena for dialog om temaet og for presentasjon av vidare utgreiingsarbeid, og eventuelle tiltak på området kan bli aktuelle for neste handlingsperiode. 
4. Meir systematisk dialog mellom sivilsamfunn og forvaltning
Revisjonsprosessen viser at interessentforumet og OGP-metodikken kan vere nyttige arenaer for å identifisere utfordringar, utvikle kunnskapsgrunnlag og løfte fram tema på tvers av sektorar. Samstundes er det behov for tydelegare forventningar til kva dialogen skal føre til, korleis innspel blir vurderte, og kva som kan følgjast opp innanfor handlingsplanen eller i andre prosessar. DFD vil sjå nærare på korleis dialogen med sivilsamfunnet kan gjerast meir føreseieleg, for eksempel gjennom betre rutinar for tilbakemelding på innspel og ved å hente erfaringar frå andre land om medverknad og såkalla «feedback loops» - tilbakemelding til dei som gir innspel.
5. Strategisk arbeid mot korrupsjon
Fleire innspel peikar på behovet for eit meir samla og strategisk arbeid mot korrupsjon, mellom anna gjennom betre synleggjering av ansvar, styrkt kompetanse, betre varslingskanalar og deling av gode døme frå Noreg og andre land. Desse innspela blir tekne med i vidare dialog med relevante departement og i oppfølginga av arbeidet med antikorrupsjon.
6. Deling av kunnskap og gode døme
Det er behov for å dele erfaringar, metodar og gode døme betre på tvers av verksemder og sektorar. Dette gjeld både konkrete løysingar for openheit og meir overordna erfaringar med organisering, kompetansebygging og samarbeid med sivilsamfunnet. Interessentforumet kan ha ei rolle som arena for å løfte fram slike døme og bidra til læring på tvers. Det vil vurderast å organisere interessentforumet rundt prioriterte faglege tema i handlingsplanen for openheit, for å sikre meir målretta erfaringsdeling og oppfølging av sentrale innsatsområde.
[bookmark: _heading=h.o3uzxzy7zsea][bookmark: _Toc232586211]Publisering og vidare oppfølging
Midtvegsgjennomgangen blir publisert som vedlegg til Noregs handlingsplan for openheit i forvaltninga 2024–2027. Vedlegget dokumenterer revisjonsprosessen, innspela som er komne inn, vurderinga av innspela og korleis dei kan bli tatt med vidare.
Rapporten blir publisert på open.regjeringa.no og sendt til deltakarane i revisjonsprosessen og interessentforumet. Publiseringa fungerer som skriftleg tilbakemelding til interessentane om korleis innspela er vurderte i midtvegsgjennomgangen.
Sidan det ikkje blir gjort formelle endringar i dei sju forpliktingane, blir den opphavlege handlingsplanen vidareført. Midtvegsgjennomgangen skal likevel inngå som eit læringsgrunnlag for resten av planperioden og som del av kunnskapsgrunnlaget i arbeidet med eit nytt rammeverk for openheit i forvaltning.

